
 Sarean, bideoen iraultza 

Bideo laburrak grabatu eta sarera igotzeko aukerak iraultza ekarri du Internetera; Youtuben jasotako gertaera asko ezagun egin dira, denbora gutxian, munduko lau bazterretan. 

Anakoz Amenabar 

Gasteiz 

Bideoaren erabilerak, denbora gutxian, irauli egin du Internet. Sarera, oztoporik gabe, bideo laburrak igotzeko aukerak arin harrapatu ditu ikusle eta bideo sortzaileak. Banda zabala hedatzearen ondorioz, formatuak eskaintzen dituen aukera anitzekin, profesionalen zein zaleen parte-hartzea etengabe areagotuz doa. Youtube web ataria da egun bideo gehien eskaintzen duena, sektoreko handien arteko lehia geroz eta estuagoa den arren. 

Hasiera batean, Youtuberen etorkizuna eskasa izango zela esaten bazuten ere, egun ez du inork haren arrakasta zalantzan jartzen. Mark Cuban aberats estatubatuarrak Youtube «inozo batek» baino ez lukeela erosiko aipatu zuen, lizentziarik gabeko bideoen ondorioz auzitegi arazo ugari ekarriko lizkiokeelako. Handik gutxira, Googlek erosi zuen 1.650 milioiren truke, eta Sony, CBS eta Universal telebista kateetako edukiak banatzeko akordioa ere lortu zuen. Sareko bideoen arrakasta ikusita askok ohiko telebista ordezkatuko duela aipatu dute, etorkizun hurbilean behintzat Internet eta telebista bateragarri eta osagarri izango direla dirudien arren. 

Youtuberen arrakastaren erakusgarri, halaber, sarean agertu diren antzeko orriak. Euskal Herrian, esaterako, Euskaltube jaio zen irailean, euskal bideo sormenaren erreferente nagusi bilakatzeko asmoarekin. «Helburua ez da Youtuberi konpetentzia egitea. Hori pentsaezina da, hark duen indar eta erabiltzaile kopurua ikusita. Baina garbi dugu sareko tresna globalekin batera, tokian tokikoek euren txokoa izan dezaketela», adierazi zuen Euskaltubeko arduradun Haritz Rodriguezek atariaren aurkezpenean. 

Amaigabea da Youtuberen antzeko aukera egin duten orrien kopurua, eta, bide horretan, espezializazioa bilatu dutenena. Godtubek edo Islamtubek, esaterako, gai erlijiosoak dituzte ardatz, eta Schooltubek ikasle eta irakasleen kezkak jasotzen ditu. 

ZIBERDELITUAK. Arrakastak onerako nahiz txarrerako eragiten dio Youtuberi. Izan ere, eskaintzen dituen edukien gaineko eztabaida pizten da bideo berriak agertu ahala. Erraza du egun edonork bere telefono mugikorrarekin edo bideo kamerarekin gertaeraren bat grabatzea. Eta sartzen diren milaka eta milaka bideoak kontrolaezinak diren heinean, kaltegarriak izan daitezkeen bideoak, tarte batez behintzat, txokoa bilatzen dute bertan. 

Iturri juridikoen arabera, egunerokoan legez kanpokoa dena Interneten ere legez kanpokoa da, baina zaila da sarean delitua harrapatzea. Hainbat adituk dagoeneko Far West digitala deitu izan diote. «Kontrolen gabeziak aprobetxatuta, euren legea inposatu nahi dutenek aukera bikaina dute», aipatu du unibertsitateko irakasle Teodoro Leonek. Lurraldetasunaren faktorea ere gehitu behar zaio kontrola egiterako garaian. 

Joan den urrian, esaterako, Gasteizko gazte talde batek ezindu bat biluztera bultzatu eta hartaz barre egiten zuten bitartean gertaera grabatu zuten. Gurasoek salaketa jarri ostean, berehala kendu zuten Youtubetik bideoa. Bideoa zabaldu izana aitortu zuen gazteari Udaltzainek deklarazioa hartu zioten, eta pertsonen ohorearen eta osotasunaren kontrako delitua leporatu zioten. Epaileen erabakiaren zain aske geratu zen gaztea. Madrilen (Espainia) gertatutako antzeko kasu batean, bestalde, hiru hilabete behar izan zituen biktimaren aitak haren bideoa ataritik kentzeko. 

Beste ekintza larriagoak ezagutzera emateko ere erabili izan da Youtube. Finlandiako eskola batean hilketa egin behar zuen gaztearen bideoa, besteak beste. Zortzi lagun hil aurretik sarean plazaratu zuen abisua gazteak. 

Erabilera desegokiaren gainetik, ordea, hamaika aukera eskaintzen ditu Youtubek. Besteak beste, urrun dauden lagunek euren berri izan dezaten bideoak partekatzeko aukera edota komunikabideek jasotzen ez dituzten albisteak mundura zabaltzekoa. 

Youtuberen indarraz jabetuta, denek bilatu dute euren txokoa bertan. Ingalaterrako erreginak, esaterako, kanal propioa ireki du atarian, eta AEBetako politikariek ere eztabaida politikoak hortik zabaldu dituzte herrialdeko lau bazterretara. 

SORRERA. Silicon Valleyko (AEB) garaje batean hasi ziren Youtuberen inguruko ideiak gorpuzten. Internet bidezko ordainketa enpresa bateko hiru langile ohiek atera zuten aurrera proiektua. Etxean grabatutako bideo batekin lanean ari zirela bururatu zitzaien ideia Chad Hurley, Steve Chen eta Jawed Karimeri. Arrakasta berehalakoa izan zen herrialde osoan. 

Ugari izan dira atariaren bitartez ospetsu egin diren gertaerak. Espainiako presidente Jose Luis Rodriguez Zapateroren parlamentuko aulkiaren lapurreta ere tartean. Tiempo BBDO agentziak antolatutako gezurretako lapurreta izan zen, Nazio Batuen Erakundeak bultzatutako kanpaina baten harira. Agentziak berberak arrakasta handia izan zuen MTVkatearen Amo a Laura abestiarekin. 

Enpresak aipatuaren arabera, egunean, 70.000 bat bideo labur igotzen dira Youtubera, telebistako grabazio eta umore saioen artean, eta batez beste 100 milioi lagunek ikusten dituzte egunero, zer ikusirik ez baita falta bertan. Azterketa batek erakutsi du sareko bost gune ikusienen artean izan dela aurten Youtube. 

Haritz Rodriguez Euskaltubeko arduraduna 

«Euskarazko berezko bideo sormena badagoela erakutsi du Euskaltubek azken hilabeteotan» 

A. Amenabar 

Gasteiz 

Euskal bideo sormenaren erreferente izateko asmoarekin jaio zen joan den irailean Euskaltube, Youtuberen arrakastari jarraiki. Geroztik, 700 bideo baino gehiago jaso ditu, eta milaka lagunek bisitatu dute Interneteko ataria. Haritz Rodriguez kazetari donostiarrak jarri zuen abian Euskaltube. 

Nola sortu zen Euskaltube? Lan talde handia ibili zarete lanean? 

Euskal internautek tresna propioak edukitzeko beharretik sortu zen. Horien artean, bereziki, 2.0 esaten zaien tresnen beharra zegoen, kolaborazioa lantzen dutenena edo edukiaren zati handiena erabiltzaileek igortzen dituzten webguneena; Euskaltuberekin hutsune hori betetzea zen asmoa. Hasiera batean, uda aurretik, garapen talde handi bat egon zen proiektuan lanean, eta behin egonkortuta lagun talde bat ibili ginen euskaratzen eta pertsonalizatzen. Ezagutzera eman genuenetik jende gehiago sartu da kolaboratzera, alderdi teknikoa zaintzeko arduradunarekin eta diseinatzailearekin batera. Aurrera begira, garatzeko jende gehiago beharko dugu. 

Nolako erantzuna izan du jendearen aldetik? 

Erantzuna izugarria izan da. Irailean sareratu genuen, eta lau hilabetetan 800 bat kide aktibo daude, erregistratuta daudenena alegia, eta 700 bat bideo igo dira hilabete hauetan. Erantzuna oso ona izan da. Dena den, kuantitatiboki baino gehiago igo diren bideoen aniztasunagatik da garrantzitsua. 

Zer motatako bideoak aurki daitezke? 

Denetarik dago. Hogeita bi arlo daude, eta ia kategoria guztietan daude bideoak. Bidaiak, iragarkiak, musika, diaspora, bitxikeriak, telebistako saioren bat, gazteria eta abar. Herri kazetaritzako hainbat adibide ere badaude, bideo baliabide txikiekin ateratakoak. 

Hizkuntza guztietako bideoak dira? 

Bai, denetatik dago. Euskaltubek euskara hutsean dauka menu guztia eta nabigazio guztia, baina horrek ez du esan nahi igo behar diren edukiak ezinbestean euskaraz egon behar dutenik. %90 esango nuke euskaraz dela; beraz, badago berezko bideo sormen sozial bat euskaraz. Hori frogatuta geratu da behintzat azken hilabeteotan, lehenagotik ere egon bazegoen arren. 

Zein da Youtuberen aldean Euskaltubek duen ezaugarri nagusia? 
Alde nagusia, batetik, euskaraz egotea da, eta, bestetik, edukien lokaltasuna edo erabiltzailearentzat gertukoak diren edukietara jo izana. Diferentzia nagusia da hemen argitaratzen diren bideo gehienak, euskaraz egon edo beste hizkuntza batean egon, Euskal Herriarekin zerikusia duten bideoak direla batik bat. Hori da, hain zuzen, Euskaltubek daukan balio nagusietako bat, erabiltzaileek beren inguruko bideoak topatuko dituztela. 

Zenbaterainokoa da askatasuna? Iragazkirik jartzen duzue? 

Ez dago iragazkirik momentuz. Baldintza batzuk daude, eta bertan zehazten dira erabiltzaileen ardurak. Suposatzen da erabiltzaileak eduki desegokia igoko ez duela, pertsona baten irudia kaltetu dezakeen bideoa esaterako, eta, erregistratzen bazara baldintza horiek onartzen dituzu hasieratik. Egia esan ez dugu inolako arazorik izan orain arte. Jimmy Wales Wikipediako sortzaileak ondo azaldu duen moduan, erabiltzailearekin konfiantzan oinarritzen dira web tresna hauek. Oraingoz, ez dugu arazorik izan. Izan daitezke polemikoagoak, iritzi politikoak ematen dituztenak beharbada, bai alde batetik eta bai bestetik, baina bestela oso egokiak iruditu zaizkit. Oraingoz, ikasleek egindako sormen lanak izan dira, eta oso pozik gaude. Filtroa aplikatu daiteke dena den, eta baldintzak betetzen ez baditu, ezabatu egingo da, pikutara joan daitekeelako proiektu guztia bestela. 

Eskaintza handitu ahala zailagoa izango da kontrola, ordea? 

Bai, beharbada bai. Eskaintza eta erabilpena igotzen den heinen bertan ari den lan taldea ere handituko dela pentsatzen dut. Baina badaude tresna batzuk bideo desegokiak diren jakinarazteko. Oraingoz, ez dugu arazorik izan eta horrela jarraitzea espero. 

Zeintzuk dituzue hemendik aurrerako helburuak? 
Helburu asko ditugu. Lehenik eta behin, zerbitzua hobetzea eta aukera gehiago gaineratzea. Pista batzuk ematearren, geolokalizazioaren bidetik agian izan daiteke berrikuntzaren bat. Diseinu aldetik ere emango diogu bueltaren bat. 

Kanalak ere erronka nagusia dira orain, ezta? 

Bai, kanalak dira berrikuntza nagusia. Hedabide, erakunde, elkarte edo bideo sormen taldeentzako sortzen diren atal bereziak dira horiek. Espreski sortzen dira eskatzen digutenentzako, akordio bidez. Helburu komertziala duten kanalak ere sor daitezke. Lehenengo kanala irratia.com webgunearena izan zen, euskarazko lehenengo irrati digitalarena. Hori da azkeneko berrikuntza nagusia, dena dela egiten dugun gauzen inguruan blogean informatzen dugu maiz. 

 

 

Berria.info ere ikus-entzunezkoen alorra lantzen 

BERRIAren webgunean gaurkotasunarekin lotutako bideoak ikus daitezke urte hasieratik 

Idurre Eskisabel 

Donostia 

Euskarri eta teknologia berriek eskaintzen dituzten baliabideekin eta azken komunikazio joerekin bat eginez, Berria.info ere bideogintza lantzen hasi da. Urte hasieran egin zituen lehen probak, eta, besteak beste, ordukoa da Filipe Bidart Iparretarrak-eko buruzagi historikoa aske utzi zuten unea jasotzen duen bideoa. 

Lehendabiziko proba haien ondoren, udan sendotu zuen Berria.info-k ikus-entzunezkoen ekoizpena, eta, harrezkero, astean bizpahiru bideo sortu eta jartzen ditu webgunean, erreportajeak zein elkarrizketak. Egun, 84 bideo ikus daitezke http://www.berria. info/bideoak.php helbidean. 

Oro har, gaurkotasunezko gaiak jorratzen dira bideo horietan, informazioaren gurpilari lotutakoak; azken egunotan, adibidez, 18/98 auziari buruzko erreportaje bat, kirolariek euskal selekzioaren alde eginiko agerraldia, eta Aitor Mendiluze Gipuzkoako Bertso Txapelketako irabazleari egindako elkarrizketa jarri dira Berria.info-ko bideotekan. Urte osoan puri-purian izan diren beste hainbat gairi buruzkoak ere ikus daitezke: ETAk Durangon egin zuen atentatuaren gainekoa, Josu Jon Imaz EAJko presidente ohiak erretiratuko zela iragarri zuen unea, Batasunaren aurkako operazioa, Ibarretxe Jaurlaritzako lehendakariak bere kontrako auziari buruz egindako adierazpena, Zoeren Ontzikoek Txadetik haurrak ateratzeko egin zuten saioaren inguruko erreportajea, hainbat herritan izan diren telefono hariaren lapurretei buruzkoa... 

Halaber, astialdiarekin, kulturarekin eta kirolekin lotutako gaiak jorratu dira: Iruñeko sanferminetan peña batekin egun-pasa egitea zer den, Marijaia nola janzten duten, aurtengo Zinemaldia nola igaro den, korrikalariek Behobia-Donostia lasterketa nola prestatzen duten edota surfistak olatu erraldoietan nola murgiltzen diren ikus daiteke webgunean. 

Ikusi ez ezik, entzun ere egiten dira bideoak, eta, horrenbestez, gauza batean edo bestean punta-puntan ibili diren hainbat lagunek esandakoak aditzeko aukera dago Berria.info-ko bideo elkarrizketetan; besteak beste, Mikel Laboa kantaria, Mikel Astarloza txirrindularia, Reyes Carrera eskubaloi entrenatzailea, Jon Maia bertsolari eta kantaria eta Juan Ignacio Perez Iglesias EHUko errektorea ageri dira. 

